Арча Кима
Пондi петны нин кöджсьыс да казялi мортöс. Сiйö вöлi дзик пасьтöм, быттьö пывсянысь петöма да ыркöдчö, киас сöмын чышъян кутiс. Гашкö, шышъяс пöрччöдiсны сiйöс да, оз лысьт сэсся пасьтöгыс гортас мунны? А гашкö и ачыс шыш? Бурджык эськö лоас, ог кö веськöдчы сы син улö.

Бöрйи ме увъяджык коз, пасьталi шабурöс – огджык понды тыдавны – да кайи пу вылас. Пасьтöмыд веськöдчис меланьö, и ме сiйöс тöдi – Арча Кима, миян сиктысь пöрысь морт. Сiйö, кыдзи баитсьö, миян сиктын медся скуп да медся горш морт.

Но мый вöчö сiйö танi, мыля пасьтöм?

Кима дзоръялiс öтарö-мöдарö да гусьöникöн ас кежсьыс сёрнитiс. Омöля сiйö аддзö и дырöн öтилаö дзоргö. Со мыйкö казялiс да мунiс мыр бокö, кöнi вöлi ыджыдкодь кодзувкоткар.

Малыштiс мыльксö да чышъянасис. Оз ö-мöй пуксьыны кöсйы? Збыль! Паськöдыштiс кодзувкоткарсö, пырис шöрас да и пуксис. Да ещö на и ёгсö чукöртiс ас гöгöрыс, морöсöдзыс лэптic.

Менö пу вылас тiрöдны кутic, а сылы, тыдалö, кажитчö: пукалö, оз вöрзьöдчы, быттьö кын мыр. Кокыс пö сылöн висьö, со тадзи и бурдöдчö. Бурдöдчанiнад сiйö оз мун. Подöн – сьöкыд, вöв босьтан – вештысь. Да и сетасны-ö вöвсö, кор гöрны оз тырмы. Сы мындаöс босьтiсны война вылö, томъяссö сöмын вöв-мöд колисны.

Кима олiс пиыскöд да моньыскöд. Пиыс армияö мунiс да воши: плен-ö ли, мый ли сюри... некод оз тöд, ловъя-ö... Пöрысь мортыд эз кут лöсявны моньыскöд. Янсöдчисны. Сэк и кывсис, мый Арча Кималöн эм амбар тыр нянь да уна зарни. А зарниыс сылы сюрöма. Важ керка разьлöма да мудöдсьыс аддзöма.

Сы мында няньöн да эта мында сьöмöн пöрысь морт  праздникъяс костас ветлöдлö корöмöн да норасьö тшыг, шудтöм олöм вылö. Ставöн öд тöдöны, кутшöм сiйö скуп морт. 
Коркö Ерикалöн пачас öгырыс кусöма. Петалас öтиклаö, мöдлаö, а налöн абу жö öгырыс. И истöг абу. Эм кö кодлöнкö, то неуна, да водзö вылö видзö. Мунас пöрысь аньыд мöдарас, Кима ордö пырас. И пöрысь мортыд буретш вöлöм чукöртö шомтö пач пельöсас, медым вевттьыны сiйöс кыз пöимöн.

Сетас Кима кык шомтор, аньыд аттьö висьталас да мунас.  Вежон коляс, Кима локтас Ерика ордö да юалö:

– Водзöстö нö кор кутан бергöдны?

– Кутшöм водзöс?

– Шомсö тай коркö босьтлiн...

– Да кöть öнi босьт! Сöмын менам би киньыс нин коли.

– А тэ менчим кык шом юр босьтлiн. Сы мында и бöр вай...

Петiс Кима кодзувкоткарысь, пыркöдчис, чышкис ёгсö да кодзувкотъяссö ас вывсьыс, мöдöдчис понöльяс сайö.

Чожа петiс сэтчаньысь дукöса, пимиа, шапкаа. Киас вöлi зэв увъя кыз бедь, мыйöн сiйö ветлöдлiс да корсис туйсö. Тайö бедьнас пöрысь мортыд кымыныськö вöлi лöсавлöма Пашкаö с, кор сiйö кайлöма пу вылас Арчалысь льöмсö сёйны. 
Меным окота лои дэльöдыштны тайö лёк мортсö. Горöдны, шуам, Вöрса моз, а сэсся сы бöрын вак-вакöн кузя сер-öктыны – повзьöдыштны сiйöс.

Пöрысь мортыд локтiс ме весьтöдз да пондiс кежны бокö; ме вунöдчи, кыдзи Вöрсаыс ыксö, да мылякö горöдi ку-ку.

Кима сувтiс, недыр видзöдыштiс кипыдöс увтiыс мелань да мöдiс тöлкуйтны:

– Но-о, кöк кöкö. Мый водзын нö тайö? Рудзöгыс тай нö шептасьöма нин а... Тыдалö, ог нин бурд, овсис, тыдалö... Ноко, мыйта меным пуктан, шыöдчыв?

Первой эг гöгöрво, мый сiйö корö пуктыны, да дыркодь чöв олi. Пöрысь мортыд пыр сулалiс да видзöдiс коз вылас.

Тöдчис, мый сiйö оз мун сэтчöдз, кытчöдз кöкыд оз сет вочакывсö.

– Али нинöм он пукты, таво нин индан кувны?

– Кук-куу,– сьылыштi ме öтпырысь.

– И со нин таысь аттьö тэныд! Да и ачым тöда: абу нин олысь ме... öкмысдас ар öд тырта. Гашкö, таво нин отир костсьыс муна.

Пöрысь мортыд лэдзис юр весьтсьыс кисö, сьöкыда ышловзис:

– Ог и тöд, кытчö озырлунöс воштыны? Али тöв йылö лэдзны? А пöди, селикö сетны?

Виччысьтöм лоины сылöн юалöмъясыс и эг тöд, мый керны. Кутшöм озырлун йылысь сiйö сёрнитiс, кутшöм селик йылысь?

– Чöв олан, кöкиньöй? – бергöдчылöмöн юалiс Кима. – Но, но... Кысь нин сiйöс тэныд тöдны, кытчö ме вошта. Мед муын сiсьмас. Некинлы ог сет. Матушка му сетiс – сiйö и босьтас. Сiдз коркö Чугуйкарас вöчлöмаöсь важ отирыс. Со тадзи, кöкиньöй!

Бергöдчис пöрысь мортыд ме дiнысь да веськöдчис юланьыс.

А ме дыр на пукалi коз пу вылын, гыжъялi балябöжöс да думайтi, мый сэтшöм селикыс.

Гашкö, ним? Дерт, ним! Эм жö рöзбойник Селим, а мыля он вермы лоны Селимöн?.. Сiйö збыль эм? Пöрысьыд, гашкö, шуис эз селикö нуны, а Селимлы? öнi меным зэв окота лои тöдны, кин сiйö Селикыс да кытöн олö. Кималöн, дерт, ёрт. Сы кодь жö скуп да горш. И зарниыс сылöн, тыдалö, быдса мешöк. Оз öд прöста баитны: зарниыс зарни дорö сибдö. Со и мунас Арча Кималöн зарниыс сэтчö, кытöн унджык сiя. Но мый вöчны, медым эз мун Кималöн зарниыс сэтчö?

Быдсяматорсö думайтлi, но нинöм эз лöсяв. Сы бöрын уси тöд вылö Кималöн кывъясыс: «Мед муын сiсьмас. Некинлö ог сет». Артмö, пöрысь мортыд кöсйö дзебны зарнисö муö, но кытчö, кутшöм местаö? Гашкö, кыдзи и купечыс, гöбöчас сюйыштас?..

Синяшорын нин Ёгор пöльлысь ме юалi, кин сэтшöм Селикыс.

– Эг кывлы сы йылысь нинöм,– эскöдiс менö пöрысь мортыд,– миянладорын абу. Эм селик, дак сiйö абу морт.

– Рöзбойник сiйö, пöль, сiдз?

– А рöзбойникыс абу öмöй морт?

– Морт эськö, но мыйкö...

– Сiйö селикыс, кодöс ме тöда, öнi шусьö сельсöвет. А ми, пöрысьяс, сiйöс важ моз шуам селик. Гöгöрвоин?

– Гöгöрвои, пöльö...

– Тайö рытö мöсъяссö ми нуöдам Гыркалог дорö, веж туруна виддзö. Сэнi пыр видзьясыс шыльыдöсь – ни öти пу, ни вутш, ни колода абу. Сöмын шочиника тыдалöны лöзöдöм мыръяс, быттьö кымыньтöм ведраяс. Тöдчö, мый сэтi коркö важöн нин гöрлöмаöсь, но сэсся мылякö дугöдчöмаöсь. Эз понды, тыдалö, няньыс быдмыны, куйöдавны нинöмöн – сиктсьыд та ылнаас, дерт, куйöдтö он ваяв.

